​ ແມ່ຍິງ​ຕົວ​ແບບ​ໃນ​ການ​ສ້າງ​ລາຍ​ຮັບ
ໂດຍ: ພຸດ​ທະ​ມາດ ໄຊ​ຍະ​ບຸນ​ຊູ
ນາງ ​ເນັບ ພິມ​ມະກອນ ຊົນ​ເຜົ່າ​ອາຮັກ ມີອາຍຸ 25 ປີ ແມ່ນ​ແມ່ຍິງ​ຄົນ​ໜຶ່ງ​ທີ່​ເປັນ​ສະມາ​ຊິກ​ພາຍ​ໃນ​ບ້ານ​ແບ່ງ, ​ເມືອງ​ລະ​ມາ​ມ ​ແຂວງ​ເຊ​ກອງ ຊຶ່ງອາຊີບ​ເປັນ​ຄູ​ສອນ​​ໂຮງຮຽນ​ປະ​ຖົມ​ຢູ່ບ້ານ​ແບ່ງ ​ເຊັ່ນ​ດຽວ​ກັນ​ກັບ​ສາມີ​ຂອງ​ລາວ. ດຽວ​ນີ້​ລາວ​ມີ​ລູກນ້ອຍ 3 ຄົນ ທີ່​ນາງ ​ເນັບ ມີໜ້າ​ທີ່​ຮັບຜິດຊອບ​ດູ​ແລ​ເບິ່ງ​ແຍງ.
ນາງ ​ເນັບ ​ເວົ້າ​ວ່າ "ພາຍຫຼັງ​ທີ່​ໝູ່​ບ້ານ​ຂອງ​ຂ້ອຍ​ໄດ້ມີ​ນ້ຳ​ປະປາ​ຊຸມ​ຊົນທີ່​ ທລຍ ​ໄດ້​ໃຫ້ການ​ຊ່ວຍ​ເຫຼືອ ​ແລະ ​ເຫັນ​ວ່າ​ມີ​ນ້ຳ​ໃຊ້​ເຫຼືອ​ພຽງພໍ. ດັ່ງ​ນັ້ນ, ຂ້ອຍ​ຈຶ່ງໄດ້​ມີ​ແນວ​ຄິດ​ລິ​ເລີ່​ມ​ໃນ​ການ​ເຮັດ​ສວນ​ຜັກ​ເພື່ອ​​ຮັບ​ໃຊ້​ໃນ​ການບໍລິ​ໂພ​ກ ພາຍ​ໃນ​ຄອບຄົວ ​ແລະ ສ່ວນ​ໜຶ່ງ​ກໍ່​​ເພື່ອ​ຂາຍເປັນ​ການສ້າງ​ລາຍ​ຮັບ​ ເພີ້​ມ​ໃຫ້​ແກ່​ຄອບຄົວອີກ​ດ້ວຍ. ດັ່ງ​ນັ້ນ, ຂ້ອຍຈຶ່ງ​ໄດ້​ປຶກສາ​ຫາລື​ກັບ​ຄອບຄົວ​ຂອງ​ຕົນ​ເອງກ່ຽວ​ກັບ​ແນວ​ຄິດດັ່ງກ່າວ​​ນີ້​. ​ໃນ​ທີ່​ສຸດ​ຄອບຄົວ​ກໍ່​ເຫັນ​ພ້ອມ​ນຳ ແລະ ຈາກ​ນັ້ນ​ຂ້ອຍ​ກໍ່​ໄດ້​​ປູກ​ຜັກ​ຫຼາຍ​ຊະນິດ​ເຊັ່ນ: ຜັກກາດ, ຫອມບົ່ວ, ຫອມປ້ອມ ​ແລະ ຜັກ​ຊະ ນິດອື່ນໆ ​ທີ່ປູກ​ໂດຍ​​ໃສ່​ຝຸ່ນ​ຊີວະ​ພາບ ​ແລະ ນຳ​ໃຊ້​ນ້ຳ​ປະປາ​ເຂົ້າ​ໃນ​ການ​ຫົດ​ສວນ​ຜັກ. ປະຈຸ​ບັນ​ນີ້, ຄອບຄົວ​ຂອງ​ຂ້ອຍມີ​ລາຍ​ຮັບ​ເພີ່ມ​ຂຶ້ນສະ​ເລ່ຍ​​ແລ້ວ​ປະມານ 2 ຫາ 3 ລ້ານ​ກີບ ຕໍ່​ເດືອນ ຈາກ​ການ​​ສົ່ງ​ຜັກ​ຂາຍ​​ໃຫ້ຕະຫຼາດ."

ນາງ ​ເນັບ ​ໄດ້​ກ່າວອີກ​ວ່າ: "​ໂຄງການ​ຍ່ອຍ​ທີ່​ໄດ້​ຮັບການ​ຊ່ວຍ​ເຫຼືອ​ຈາກ​ໂຄງການ ທລຍ ນີ້​ແມ່ນ​ຄວາມ​ຕ້ອງ ການ​ທີ່​ມາ​ຈາກ​ຊຸມ​ຊົນ​ແທ້ໆ ​ໂດຍ​ສະ​ເພາະ​ມາ​ຈາກ​ການສະ​ເໜີ​ຂອງ​ແມ່ຍິງ ​ແລະ ດຽວ​ນີ້ ພວກ​ເຮົາ​ມີ​ນ້ຳ​ສະອາດຊົມ​ໃຊ້ ​ແລະ ຫຼາຍ​ຄອບຄົວ​ໄດ້​ມີານ​ເຮັດ​ສວນ​ຄົວ​ປູກ​ຜັກ​ເຊັ່ນ​ດຽວ​ກັນ. 

ສະ​ນັ້ນ, ສາມາດ​ເວົ້າ​ໄດ້​ວ່າ ​ເວົ້າ​ລວມ ​ໂຄງການພັດທະນາ​ຊຸມ​ຊົນຂອງ ທລຍ ​ແມ່ນ "ມາ​ຈາກ​ຄວາມ​ຕ້ອງ ການ​ຂອງ​ປະຊາຊົນ, ​ໂດຍ​ປະຊາຊົນ ​ແລະ ​ເພື່ອ​ຜົນ​ປະ​ໂຫຍ​ດຂອງ​ປະຊາຊົນ​ຢ່າງ​ແທ້​ຈິງ." ​ເວົ້າ​ສະ​ເພາະ, ຊ່ວຍ​ຊຸກຍູ້​ສົ່ງ​ເສີມ​ໃຫ້​ແມ່ຍິງ ​ເຊັ່ນ: ນາງ ​ເນັບ ມີ​​ໂອກາດ​ປະກອບສ່ວນ​ເຂົ້າ​ໃນ​ການ​ຕັດສິນ​ໃຈ, ຂະ​ບວນການ​ຜະລິດ​ ​ແລະ ວຽກ​ງານພັດທະນາ​ຊຸມ​ຊົນຢ່າງ​ຫ້າວຫັນ ​ແລະ ​ເປັນ​ຮູບ​ປະ​ທຳ ນອກຈາກ​ການ​ເຮັດ​ໜ້າ​ທີ່​ເປັນ​ຜູ້​ເບິ່ງ​ແຍງ​ດູ​ແລຄອບຄົວ​ທີ່​ດີ​​ເທົ່າ​ນັ້ນ.

